
ZULIYA YƐLTƆƔA MINI ŊA TUMA
BACHINIMA MINI ŊA BIƐHIGU

PILIGU:
Bachinima zaa malila di pubu. Yaɣili ŋɔ ni, ti yɛn bɔhimla bachi pubu din yi 
polo kamani; bachinamda, bachibuɣisira, bachiniŋda ni bachiniŋdipahira. A yi 
baŋ bachinima pubu viɛnyɛla, di ni sɔŋ a ka a baŋ bachi kam tuma.

Pumiya bɔŋ bihi ka sabi binyara din be yi kariŋduu mini di sambani ni yuya. Di 
nyaaŋa ka a sabi bachi diba ayi m-pahi yi ni sabi shɛli maa zuɣu n-wuhiri a ni nya 
li shɛm kariŋduu maa puuni mini di sambani ni. A bɔŋ maa ni mali tɛha shɛli maa 
mini yi taba maa dini maa nyɛla yim?

Zaŋ chaŋ bɔhimbu ŋɔ ti yɛn naai, karimbia ni

1.	 Pu bachinamda n-doli ŋa balibu ŋa balibu (shɛhira zaɣ’ maŋa, yari, sɔɣira, 
ŋan ni tooi shihi bee ka nya, etc.)

2.	 Pu bachibuɣisira n-doli ŋa balibu (shɛhira ŋan tirita, wuhiri galisim, ni 
ŋan wuhiri biɛhigu) ka zaŋ ŋa n-tum tuma yɛltɔɣa ni.

3.	 Pu bachiniŋda n-doli ŋan deeri niŋsimdeera mini ŋan bi deeri niŋsimdeera.

4.	 Pu bachiniŋdipahira n-doli balibu( niŋsim niŋ shɛm, niŋsimshee, niŋsim 
saha, niŋsim ni niŋ paai shɛm).

Tɛha Gahinda

	 Bachinamda nyɛla yuya bachinima zaŋ ti binyɛra. Bachinamda ni tooi 
pu n-doli bachinamdimaŋa, bachinamda yɛri, ni bachinamda ŋan ni tooi 
shihi. Ŋan wuhiri galisim nyɛla bachibuɣisira din tiri lahibali zaŋ kpa 
bachinamda kalinli bee zahimbu polo. Ŋan wuhiri biɛhigu mi nyɛla 
bachibuɣisira ŋan buɣisiri bee n-kahigiri bachinamda mini bachizaana. 
Piridikeeti nyɛla bachiniŋdili yɛltɔɣiŋmasɔɣu din kahigiri bachinamdili. 
Bachiniŋda wuhirila niŋsim ni niŋ shɛm. Bachiniŋda balibu din be 
Dagbani ni n-nyɛ ŋan deeri niŋsimdeera mini ŋan bi deeri niŋsimdeera. 

	 Bachiniŋdapahira kahigirila bachiniŋda, , bachibuɣisira ni bachiniŋdipahira 
shɛŋa. Bachiniŋdipahira ni tooi pu n-doli balibu kamani bachiniŋdipahira 
ŋan wuhiri niŋsim ni niŋ shɛm, niŋsimshee, niŋsim saha, niŋsim ni niŋdi 
pari taba shɛm, niŋsim daliri ni niŋsim yaa.

BƆ N-LEE NYƐ BACHINAMDA ?
Bachinamdili nyɛla yuli n-ti daadam, luɣ’ shɛli polo, binkɔbigu bee binshɛli. 
Bachinamda shɛŋa beni n-wuhiri tɛha, biɛhigu bee bini ni be shɛm.

Bachinamda balibu
Bachinamdamaŋa
Bachinamdaimaŋa nyɛla bachinamda ŋan za n-ti niriba yuya, luɣ’ shɛŋa ŋan 
gahim ka nyɛ Naawuni nama bee ninsala ni maali shɛli. Bachinamdimaŋa piinimi 
ni bachikɔb’ kara sahakam ni luɣili kam di ni be. Di shɛhira n-nyɛ:

Niriba yuya: Nindow, Danaa, Wumbee Iddrisu, Wakilu,Saha, Tikuma etc.

Luɣ’ shɛŋa yuya: Malshegu, Accra, Bimbila, Tamale, Naya, etc.

Dabisa yuya: Alahiri, Atalaata, Alaaba, Atani, etc.

Chira yuya: Chimsi, Dambabilaa, Kpini, Buɣim, Kpinibilaa, Bandacheena, etc.

Tumaduri: Tamale Ashibitititali, Nanima Jina duu, University for Development 
Studies, etc.

Kulisi yuya: Nawuni , Damankuŋ mɔɣili, Kulikpini, Sabali mɔɣili, Naabɔɣu 
mɔɣili, etc.

Bachinamdiyari
Di nyɛla binyɛra yuya (nira, bini, luɣ’ shɛli, yuli bee tɛha), ŋan pa bachinamdimaŋa 
(yulimi din do zuɣusaa maa). Di bi sabiri ni bachikɔbikarili naɣila di di bela 
yɛltɔɣili piligu. Di ni tooi laɣim ni bachikpaŋsira bee bachibuɣisira.Di shɛhira 
shɛŋa n-nyɛ alikalimi, buku, yili, duu, zahim, mɔɣili, luɣuluɣu, gaɣili, kariŋduu.

Bachinamdisɔɣira
Di nyɛla din za n-ti binshɛŋa ŋan ku tooi nya ni nini amaa ka mali yuya biɛhigu 
puuni.Di zami n-ti tɛh’ shɛŋa ti ni ku tooi nya, n-wum di ʒaɣu, bee n-shihi ŋa. 

Di tooi buɣisirila tɛha, mini daadam suhu biɛhigu. Di shɛhira n-nyɛ suhupiɛlli, 
yurilim, suhusaɣingu, tɔm, yɛlimaŋli ni haŋkali.

Bachinamda ŋan ni tooi shihi
Di nyɛla binshɛŋa ti ni yɛn tooi nya ka shihi.Di biɛla ti biɛhigu ni ka ti ni tooi nya 
li.Di zami n-ti binshɛŋa ti ni yɛn tooi (shihi, n-wum, n-nya, n-wum di n-wum di 
nyɔm bee n-lam li).Bachinamda ŋan ni tooi shihi shɛhira shɛŋa m-bɔŋɔ, kuɣili, 
teebuli, garo, kom, pɔhim, taŋkpaɣu, kikaa, luŋa, wabigu.

Tuma 1

Pumi bachinamda ŋan doli ŋɔ na n-doli Bachinamdimaŋa, bachinamdiyari, 
bachinamdisɔɣira ni bachinamda ŋan ni tooi shihi. Wuhimi a daliri ni nyɛ 
shɛli.

i.	 karimba

ii.	 teebuli

iii.	 yurilim

iv.	 Zilaata

v.	 Chɛntiwuni

vi.	 suhupiɛlli

vii.	 nangbanyini

viii.	kuɣu

ix.	 pɔhim

x.	 kuɣili

Tuma 2

Pumiya bɔŋbɔŋ n-yihi bachinamda ni nyɛ shɛŋa lahibali din do gbunni ŋɔ ni.

 Pumiya bachinamda shɛŋa yi ni yihi lahibali maa ni maa n-doli bachinamda 
balibu diba anahi maa.

bachinamda ŋan ni tooi shihi bachinamdiyari bachinamdiyari 
bachinamdisɔɣira

Zaŋmi a ni nya shɛhira shɛŋa maa n-nam yɛltɔɣigansi, Shɛhira. N ya nyɛla 
zaɣ’ bila.

Yuli: N ya daa kaabu

N ya mali luɣ’ shɛli din mali jiri ka ti booni li tiŋkpandaa.’ Di nyala luɣ’ shɛli 
din mali jiri ka niriba laɣidi ni n-ti kɔhiri ka dari binyɛra balibubalibu.’Kamani 
binwal’ viɛla mini ʒiɛgban’ suma n-ti pahi neenyɛra, bihi diɛma nɛma ni yili 
ni neembɔra. A ni tooi nya binshɛli kam a ni bɔri ni.

Dakulo kam bahigu, m mini n yiŋnima chanila daa maa ni n-ti dari ti 
neembɔra. Ti yi ti kuli paari ni, n wumdila daabihi ni mooni ka yɛri bɛ nɛma 
liɣiri ka neendariba kuli niŋ nimmɔhi n-gindi daa maa ni.

Binshɛli din gbaari n haŋkali piligu nyɛla binwal’ viɛla mini ʒiɛgban’ suŋ’ 
shɛŋa bɛ ni kuli zaŋ m-pampa shitɔri maa ni. Leen’ suma beni, kodu viɛli 
moma, ni gɔndanima din kuli nyɛ zaɣ’ baŋkom ka nyelisira. Daa maa zaa 
nyɔm kuli nyɛla binwal’ suma ʒiɛɣu ka di niŋdi ma ni n dimi valiŋ pii n ni 
bɔri shɛli.

Yaha, ka ti ŋmaligi kpa bɛ ni kɔhiri neenyɛra mini ŋmana shitɔ’ shɛŋa ni 
polo. Liiga suma, mukuru viɛla din kuli yirigira, ni nyingokɔri’ suma nyɛla 
din gbaai n haŋkali. N suhu yu shitɔri maa ni vihibu pam din kuli yɛn che ka 
n nya n ni bɔri neen’ shɛli m-pahi n nɛma ni.

Ti ni daa tuɣi ti chandi daa maa ni, ti daa kana n-ti paai shitɔ’ shɛŋa ni bɛ 
ni kɔhiri bihi diɛma nɛma mini bansi, nintuhi ni din kam pahi. Nɛma kamani 
abenfuura viɛla mini bihi diɛma neemparisi, bia kam ni bɔri diɛma neen’ 
shɛŋa zaa benimi’’ N daa ti bi yurimi ka bahi la musimusi, dama bihi ban 
zaa daa be ni daa malila suhupiɛlli ni bihi diɛma neen suŋ’ shɛŋa bɛ ni lihiri 
maa.’I

Bahigu, ti daa paai daa maa yaɣ’ shɛli din kuli mali yili ni neembɔra ko. Kpe 
ŋɔ, ti daa nya bini kam din kpini duɣili nɛma mini din paɣiri neeri ŋa, ni neen 
shɛŋa din ni dihi ti yiŋa nachiinsi. M ma daa kuli maala o maŋa n-gahim ti ni 
bɔri neen’ shɛŋa ka m-mi sɔŋ ʒiri ti baajinima.

Ti yɛn tuɣimi n-yuli bachinamda balibu ŋan pahi.

Bachinamdibɔbigu
Di nyɛla bachinamda ŋan za n-ti binbɔbigu. Lala binbɔbigu maa ni tooi nyɛ 
binyɛra, binkɔbiri bee niriba. Di shɛhira shɛŋa n-nyɛ shizomli, buzɔŋ, dabɔbili, 
naɣikpaa, gabiŋmani. Di nyɛla bachinamdi gansi di mini di za n-ti binbɔbigu 
kamani niriba, binyɛra ni binkɔbiri.

Tuma 3

Bɔmi bachinamdibɔbigu shɛhira diba anu m-pahi din do zuɣusaa maa ni. 
Zaŋmi a ni nya shɛli maa n wuhi a kpee.

Yulimi yɛltɔɣ’ shɛŋa ŋan do gbunni ŋɔ, ka wuhi bachinamda ŋan gbuna ni 
boobooi ŋɔ dini n-ni tooi kali ka dini n-ku tooi kali.

-	 Bihi maa gbihila yom dama bɛ dabisili maa di mali wumsim mini 
nyaɣisim.

-	 Mira! Kom maa zilima.

-	 Maachibu maa puuni, buɣim tuhigu tumayili loorinima mini pirinsi 
loorinima di beni.

-	 Ti bɔrila kogaɣa din bara.

-	 Ŋun maani n keeki maa malila bɔta maŋli m-maani li.

-	 Pɔlitiisanima ala n-leei beni ka bɛ zaani zaligu?

-	 Bihi pam yuri yuri bihim, amaa sana ŋun je li.

-	 Gbingbeli ka bɛ tooi mɛri lɔri pam.

-	 Danaa mini Dawuni ni ŋme binkumda balibu pam.

-	 N daa nyala wumsim n ni hali, ka dizuɣu che ka n ŋubi chɔkileeti adaka 
muni.

Bahigu, bachinamda ni tooi lahi pu buyi zuɣu, dina n-nyɛ ŋan ni tooi kali bee 
ŋan ku tooi kali. Bachinamdikaana nyɛla binshɛŋa ŋan ni tooi kali (liiga, namda, 
leemu, tuɣu) Bachinamda ŋan ku tooi kali mi nyɛla binshɛŋa ŋan ku tooi kali. Di 
shɛhira shɛŋa n-nyɛ kpaam, kom, lahibali, za etc. Binyɛra din nyɛ zaɣ’ kom mini 
bachinamdisɔɣira nyɛla ŋan ku tooi kali.

LABI LIHI BƆHISI

1.	 Zaŋmi a maŋmaŋ bachinima n-wuhi bachinamdili ni nyɛ shɛli.

2.	 Karimmi lahibali din doya ŋɔ ka ti shɛhira n-doli din do gbunni ŋɔ;

i.	 personaadam yuli

ii.	 Dabisili yuli

iii.	 Luɣ’ shɛli yuli

iv.	 Bachinamdikaana

Azima daa go n-chaŋ tiŋkpaŋ’ shɛli din miri o ya. O daa chaŋla Atalaata 
ka tiŋa maa yuli booni Kumbuŋ.

Kumbuŋ nyɛla tiŋ viɛlli din mali jirambiisanima mini ya viɛla. Azima 
suhupiɛlli daa ka kpee. Azima tuuli chandi n-daa bala tiŋa maa ni. O 
daa chaŋ shitɔ’ karili ni nti da baajinima, namdanima, agogonima, 
balatinima ni liiganima. O daa lee bi niŋ suhupiɛlli ni nɛma daa ni daa 
be zuɣusaa shɛm Kumbuŋ maa, ka po pɔri ni o ku kpalim tiŋa maa ni.

3	 Zaŋmi a maŋmaŋ bachinima n- kahigi bachinamda balibu ŋan doli ŋɔ 
na ka ti ŋa zaɣ’ yini kam shɛhira diba ayiyi. Zaŋmi shɛhira maa n-nam 
yɛltɔɣigansi diba atata n-zaŋ wuhi a taba.

i.	 Bachinamda ŋan ni tooi shihi

ii.	 Bachinamdisɔɣira

iii.	 Bachinamda ŋan ku tooi kali

iv.	 Bachinamdibɔbigu

SECTION 3 ZULIYA YƐLTƆƔA MINI ŊA TUMA

Labisibu zaŋ ti labivihi bɔhisi ŋan jɛndi 
bachinamda

1.	 (Labisibu din ni tooi beni) Bachinamdili yuli zaŋ ti nira, luɣ’ shɛli, 
biŋkɔbigu bee binshɛli.

Bachinamda ni tooi nyɛ yuya n-ti binyɛra din be ti ʒilɛli puuni.

2.

i. 	 Daadam yuli: Fati

ii.	 Dabisili yuli: Atalaata

iii.	 Luɣ’ shɛli yuli: Gbuliŋ

iv.	 Tiŋa, tiŋkpaŋa, luɣ’ shɛli, ya, shitɔri, binyɛra, baajinima, 
namdanima, agogo, balati, gɔɣili.

3	

i. 	 (Labisibu din ni tooi beni) Bachinamda ŋan ni tooi shihi nyɛla 
bachinamda shɛŋa ti ni ni tooi nya ni nini.

BEE

	 Bachinamda ŋan ni tooi shihi nyɛla binshɛŋa ŋan be ti biɛhigu 
puuni ka ti ni tooi nya ka shihi ŋa.Shɛhira; kuɣili, tia, kariwana

ii.	 Bachinamdisɔɣira zami n-ti tɛha mini suhu ni biɛhigu.

BEE

	 Bachinamdisɔɣira nyɛla binshɛŋa ŋan ku tooi n-nya, n-shihi, 
n-wum nyɔm bee vuri.Shɛhira; suɣulo, yurilim, kindness, joyful 
etc.

	 Bachinamda ŋan ku tooi kali nyɛla bachinamda shaŋa ti ti ku tooi 
kali.

	 Bachinamdibɔbigu nyɛla yuya din za n-ti bin yinsi zaɣibɔbigu.

	 Pumpɔŋɔ, yi pa bɔhim bachinamda mini ŋa balibu naai. Chaliya ka 
ti yuli bachibuɣisira.

SECTION 3 ZULIYA YƐLTƆƔA MINI ŊA TUMA

BƆ N-LEEI NYƐ BACHIBUƔISIRILI?
Pumiya bɔŋbɔŋ n-sabi bachi diba atata shɛŋa yi ni yɛn zaŋ m-buɣisi binshɛŋa ŋan 
do gbunni ŋɔ;
-	 A kariŋduu
-	 A zosumo
-	 A teebuli
-	 A shikuru ni biɛhigu

Bachibuɣisirili nyɛla bachi shɛli di ni mali m-buɣisiri bachinamdili. Bachibuɣisira 
nyɛla di ni mali bachi shɛŋa n-tiri lahibali zaŋ kpa nira bee bini biɛhigu polo. 
Bachibuɣisira shɛhira shɛŋa n-nyɛ baŋkom, sabinli, dozim, piɛlli, jia, waɣinli, 
viɛlli, karili, bila, kɔɣu, suhupiɛlli, suhusaɣingu, haŋkali, yɛlimaŋli etc. Din doli 
ŋɔ na wuhirila bachibuɣisira shɛŋa ni zaŋ tum tuma shɛm yɛltɔɣa ni.
i.	 N suhu yula bu’ kura.
ii.	 	Bidibibila maa nyɛla zaɣ’ waɣili balli.
iii.	 Zilaata mali fahim n-gari Lahiri.

Ti yi yuli (i) puuni, bachi kura buɣisirila bu’ shɛba ŋun yɛri maa suhu ni gbaai. Ti 
yi yuli (ii) puuni, waɣili balli buɣisirila bidibibila maa biɛhigu. Ti yi yuli (iii) mi 
puuni, bachinima fahim n-gari malila Zilaata mini Lahiri fahim m-maɣisiri taba.

Bachibuɣisira balibu
Bachibuɣisira balibu nyɛla din zooi, amaa di bali shɛŋa yi ni yɛn bɔhim n-nyɛ;
-	 Bachibuɣisira ŋan tirita
-	 Ŋan wuhiri galisim/kalinli
-	 Ŋan wuhiri biɛhigu

Bachibuɣisira ŋan tirita
Dimbɔŋɔ puuni, bachizaana ŋan tirita kamani (ŋɔ, la, lala, ŋɔnima) tumdila 
bachibuɣisira tuma dama di wuhirila binshɛli di ni wuhiri maa (lala maa zuɣu di 
kahigirila bachinamdili maa). Yulimiya shɛhira ŋan do gbunni ŋɔ:
a.	 Loori palli ŋɔ.
b.	 Paɣa maa n-su lala ya maa.
c.	 Yili la nyɛla m ba yili.
d.	 Yakubu n dari ya ŋɔ maa.

Bachibuɣisira ŋan mali binyɛra maɣisiri taba
Di malila binyɛri kɔŋba/ninsalinima ayi m-maɣisiri taba. Lala bachibuɣisiri shɛŋa 
ŋan maɣisiri maa shɛŋa n-nyɛ pɔra, zuɣusaa, bara, pam, etc. Shɛhira ŋan doli ŋɔ 
na ni, ti zaŋla lala bachibuɣisira ŋan maɣisiri ŋɔ shɛŋa n-tum tuma.
a.	 Bindirigu ŋɔ m-be alaha.
b.	 Zilaata mali fahim n-gari Lahiri..
c.	 Loori piɛlli maa valim gari loori ʒee maa.
d.	 A liɣiri maa pɔri gari n dini maa.

Bachibuɣisira ŋan wuhiri galisim/kalinli
Dimbɔŋɔ tiri ti la bini galisim lahibali. Di tumdila bachibuɣisira tuma dama di 
kahigiri la bachinamdili n-wuhiri ti di kalinli bee galisim. Yulimi shɛhira ŋan doli 
ŋɔ na.
a.	 N dala shinkaafa biɛla..
b.	 N duɣila gala ayi.
c.	 O bɔrila sichiri biɛla.
d.	 Bukunima pam be n daadaka ni.

Bachibuɣisira ŋan wuhiri biɛhigu
Bachibuɣisira ŋan wuhiri bini biɛhigu nyɛla bachibuɣisira din buɣisiri bachinamdili 
nahingbana bee biɛhigu. Di kuli nyɛla bachibuɣisira din kahigiri bachinamda. 
Bachibuɣisira pam yila lala balli ŋɔ maa ni na. Yulimi shɛhira din do gbunni ŋɔ.
a.	 Loori maa nyɛla zaɣ’ kurili.
b.	 M malila buku bila.
c.	 Bindirigu maa nyaɣisa.
d.	 N nyala boosu karili.

Tuma

1.	 Labimi nyaaŋ n-ti yuli bachi shɛŋa a ni di yihi bɔhimbu ŋɔ piligu maa. 
Pumi lala bachinima maa n-doli bachibuɣisira din tirita, din wuhiri 
kalinli bee bini biɛhigu. Bɔmi shɛhira shɛŋa m-pahi balli kam zuɣu.

2.	 Karimmi lahibali din do gbunni ka yihi bachibuɣisira ni nyɛ shɛŋa di 
ni.Pumi bachibuɣisira maa n-doli bachibuɣisira din tirita, din wuhiri 
kalinli bee bini biɛhigu ka niŋ shili n-zaŋ li wuhi a kariŋduunima

Pɔi ka nolɔɣu daa ti yɛn kum buta dindali maa asiba, di daa ŋmanila Gumo 
zaa daa yimina ni bɛ ti tuhi bɛ naa maa soli. Ban daa nyɛ nabihi daa yɛla 
kpari piɛla.

Bɛ daa laɣimmi ni bɛ jam nam. Yɛlikura baŋdiba wuhiya ni naa maa yabidoo 
daa nyɛla ŋun kpaŋ o maŋa pam n-ti tiŋa maa nima. Ŋuna n-daa nyɛ ŋun 
yina n-ti sɔŋ tiŋa maa zaa di ni daa niŋ ka tiŋa maa zaa koya daa di buɣim 
wuntaŋa yini ni ka kum lu tiŋa maa ni zaa. Kum daa kpela tiŋa maa yili kam 
ka di zuɣu che ka bɛ gbarigi ka yihi tahima.

Lala o yabidoo maa n-daa maa n-daa bo bindirigu n-ti tiŋa maa zaa ka bɛ 
dira. O puu din daa be tiŋkpan’ shɛli bɛ yaɣili maa ni ka o daa ʒiri bindirigu 
maa na n-ti tiri tiŋa maa zaa. Lala zuɣu ka niriba maa daa tibigi o ka leegi o 
bɛ naa maa. Dinzuɣu yuuni kam bɛ daa yi teerila o yɛla ni kpaŋmaŋa shɛli o 
ni daa niŋ n-ti ba maa.

A yi yuli gbunni ŋɔ maa, a ni nya ka bachibuɣisira ŋan wuhiri biɛhigu maa 
dolila bachinamdili yɛltɔɣiŋmasɔɣu nyaaŋa.

a.	 Yili maa viɛla.

b.	 Agogo shɛli a ni lo maa nyɛla zaɣ’ suŋ.

c.	 Moon’ shɛli a ni diri maa mooya.

d.	 N ni nya ti’ so maa waɣa.

Bachibuɣisira ŋan wuhiri biɛhigu ŋɔ ni tooi lahi dɔni bachinamdi’ shɛli 
di ni buɣisiri maa nyaaŋa. Silimiinsili ni ŋuna bachibuɣisira maa doonila 
bachinamda tooni, amaa Dagbani ni ŋuna, di kanila bachinamdili maa nyaaŋa 
na kamani shɛhira din do gbunni ŋɔ.

a.	 Yili viɛlli m-bɔŋɔ.

b.	 N nya ti’ waɣinli.

c.	 M ma dala agogo palli n-ti ma.

d.	 N dirila moon’ moma biɛɣu kam.

1.	 Pumi bachibuɣisira ŋan do gbunni ŋɔ n-doli di balibu ka zaŋ li wuhi a 
kariŋduunima. Bɔŋ kam nima ni wuhi bɛ pubu maa daliri.

i.	 viɛlli

ii.	 waɣinli

iii.	 nyaɣisa

iv.	 ayi

v.	 pirigili

vi.	 ʒee

vii.	 biɛm

viii.	nuɣiso

ix.	 paligi

x.	 ŋɔ

xi.	 lala

xii.	 ata

xiii.	biɛla

2.	 Karimmi lahbal’ shɛli din do gbunni ŋɔ viɛnyɛla ka labisi bɔhisi ŋan 
doli maa.

i.	 Baŋmi bachibuɣisira shɛŋa zaa di ni zaŋ tum tuma lahibali maa ni.

ii.	 Pumi bachibuɣisira shɛŋa zaa di ni baŋ maa n-niŋ ŋa balibu ni.

iii.	 Zaŋmi bachibuɣisira balibu kam di ni baŋ lahibali maa ni shɛhira 
dibaanunu n-nam yɛltɔɣa.

Azima daa tuui go n-chaŋ o bɛli sani fɔŋ ni. O ni daa kuli sheei boosu 
ni, di daa niŋ o lahiʒibisi ni o ni daa nya binshɛŋa fɔŋ ni. O daa meela 
o nina n-yuuni jirambiisanima, pal’ viɛla ni niriba ni daa chani gindi 
shɛm. Azima ni daa nya binshɛŋa maa daa che ka o tam ni o boli o 
biɛli foon zuɣu ka o kana n-ti kpuɣi o loori teesa maa. Azima ni daa ti 
kuli teei, o daa tim yihi o foon kurili o baaji sabinli puuni m-pili o biɛli 
bolibu. Boligu ma daa ti yɛn naai, loori piɛlli daa paami na nti zani 
miri Azima ni daa za shɛli maa biɛla. Azima daa la lamushimushi n-niŋ 

SECTION 3 ZULIYA YƐLTƆƔA MINI ŊA TUMA

yomyom yooi loori maa tooni dunoli ka kpe. O biɛli yiŋa mini Azima 
ni daa za shɛli maa ni daa bi paai minti pianianu duhibu maa zuɣu, 
di daa bi di saha ka bɛ niriba ayi maa paai yiŋa. Azima ni daa vuhi 
viɛnyɛliŋga naai, bɛ daa ti o bindir’ nyaɣisili ka di ku o kum.

SECTION 3 ZULIYA YƐLTƆƔA MINI ŊA TUMA

BƆ N-LEE BACHINIŊDILI?
Bɔ ka a niŋ asiba ŋɔ? Sabimi tuun’ tumda sɔŋ.

Bɔ ka tɛhi zaŋ kpa bɔhimbu yaɣa waliginsim polo? Sabimi a tɛha sɔŋ.

Niŋmi shili n-zaŋ a tɛha wuhi karinduu ka yi di alizama.

Bachiniŋdili nyɛla tuma bee niŋsim bachinima. Bachiniŋda lahi nyɛla bachinima 
bee yɛltɔɣiŋmasɔri shɛŋa ŋan wuhiri binshɛli biɛhigu (shɛhira; n-shihi, n-zooi, 
n-nyɔhim, n-su, n-yu, n-je, m-baŋ, ŋan pahi)

Bachiniŋda ni tooi mali bee ka di ka niŋsimdeera. Bachinamda shɛŋa ŋan kuli 
kanna bachiniŋda nyaŋa m-booni niŋsimdeera. Bachiniŋda ni tooi pu n-doli ŋan 
deeri niŋsimdeera mini ŋan ku tooi deei niŋsimdeera.

Bachiniŋda ŋan deeri niŋsimdeera
Bachiniŋda ŋan deeri niŋsimdeera chanimi ni niŋsimdeera yɛltɔɣili ni. Shɛhira 
shɛŋa n-nyɛ n-duɣi, n-yu, n-duhi, n-tooi, n-di, n-sabi, n-bu, ŋan pahi. Shɛhira 
m-be yɛltɔɣ’ shɛŋa ŋan do gbunni ŋɔ.
1.	 Karimba maa duɣi shinkaafa.
2.	 Karimbihi maa tooi kom.
3.	 Azindoo mini Paɣiwuni ŋubi shinkaafa.
4.	 Bia zaŋ binwala na.
5.	 Daabihi maa kpe loori maa.

Bachi shɛŋa ŋan dalim maa zaa nyɛla ŋan deeri niŋsimdeera. Niŋsimdeera maa 
kanna bachiniŋdili maa nyaaŋa. Shɛhira, shɛhira 1 puuni, niŋsimdeera shinkaafa, 
ni shɛhira (5) niŋsimdeera loori maa.

Bachiniŋda ŋan bi deeri niŋsimdeera
Dimɔŋɔnima nyɛla bachiniŋa ŋa ka niŋsimdeera – di bi zaya ni di mali niŋsimdeera 
ka di gbunni yi palo yɛltɔɣili ni. Ŋannima ni tooi nyɛ bachinima bee yɛltɔɣiŋmasɔri 
n-doli ŋa amaa ŋannima tooi nyɛla bachiniŋdipahira. Shɛhira, n-kpi, n-yiɣi, 
n-yɛm, n-kuhi, n-zooi, ŋan pahi. Nyami shɛhira gbunni ŋɔ.
1.	 Bia maa yɛmdimi.
2.	 Sakpaleeŋga maa yiɣi yomyom.
3.	 Shikurubila maa liɣiya yim.

Bachiniŋda ŋan dalim maa nyɛla ŋan ku tooi deei niŋsimdeera. Shɛhira 1 & 2 
puuni bachi shɛŋa ti ni nya maa m-booni bachiniŋdipahira. Ti ni bɔhim ŋa tooni.

Tuma 1

Bɔ n-lee nyɛ bachiniŋdili? Zaŋmi a maŋmaŋa bachinima n-kahigi.

Wuhimi bachiniŋda balibu dibaayi ni nyɛ shɛli.

Pubu bachiniŋda ŋan do gbunni ŋɔ n-doli ŋan ni tooi deei niŋsimdeera mini 
ŋan ku tooi deei niŋsimdeera teebuli ŋɔ ni (nyami shɛhira)

Verb Transitive Intransitive

N-kuhi √

La √

Yili √

Karim √

Wa √

Chaŋ √

Diɛm √

Ŋme √

Guuya √

Daai √

Yɛm √

Dirimi √

Tuma 2

A mini a kpee karimmi lahibali maa. Yihimi bachiniŋda maa zaa ka naan yi 
pu ŋa n-doli ŋan ni tooi deei niŋsimdeera mini ŋa n ku tooi deei niŋsimdeera. 
Di yi niŋ ka yi naai, laɣimiya tum n-zaŋ bachiniŋda anu yi ni yihi shɛŋa maa 
n-nam yɛltɔɣa, shɛhira. N naan yu ni bɔhim yuui.



16

SECTION 3 ZULIYA YƐLTƆƔA MINI ŊA TUMA

Kuliga maa yɛlim daa bi paai maali yini amaa n daa bɔri ni n duɣi din yɛlimi 
m-paai maali yini bee garibu ka zilima, ka ne. Nimaa ni daa nyɔla nyabisi.

N ni daa maani shili ni n kpe kuliga maa puuni, n daa zaŋla n nyina n-gbabi 
m malifa ni Naawuni suhibo, n-sarigi lu bayaɣiti kom maa ni. N duɣikamani 
m bahindimi. Yaa daa dii kani ka kom maa tula zaliŋ. Amaa dabiɛm daa 
sɔhirila n niŋ, ka duɣiri n-chani biɛlabiɛla.

Sunsuuni, ka kuligi maa ti kuli bi zilima ka nyɔɣu ŋmɛri tiŋa. N daa tɛhiya ni 
nyabiga m-bala, m birimbu ni ka n malifa gbabigi n-noli ni.

N duɣi chaŋ biɛla, ka daa naan kpe din zilima yaha. N daa ti yɛn baŋ, m-paai 
duli yaɣ’ dini maa. Dabiɛm jiɣibu ni, ka n no tiŋgbani ni yaa. Di daa biɛla 
luɣilikam, amaa n daa kɔŋ n ni mali bidibibini shɛli ko.

BƆ N-LE NYƐ BACHINIŊDIPAHIRILI?
Yulimi anfooni shɛli ŋan do gbunn maa. Wula ka bipola maa chana? Saha dini 
m-bala dabisili puuni? Ya polo ka lala binshɛli din niŋdi maa niŋda? Bɔ zuɣu ka 
din niŋdi maa niŋda?

Bachiniŋdipahira nyɛla bachi bee yɛltɔɣiŋmasɔri shɛŋa ŋan kahigiri bachiniŋdili 
gbunni yɛltɔɣili puuni. Bachiniŋdipahira ni tooi kahigi di bachiniŋdipahrili kpee 
gba. Tɛhimi a ni chaŋ kana shikuru shɛm yɛla, di di nyɛla, biɛlbiɛla, yomyom? 
A di naan tooi chani yomyoma n-chaŋ shikuru. Bachi maa yomyom wuhirila 
bee buɣisirila a ni chaŋ shɛm na shikuru dinzuɣu di nyɛla bachiniŋdipahrili. 

Bachiniŋdipahira pumi n-doli ŋa ni kahigiri bachiniŋdili shɛm. Balibu maa n-nyɛ: 
niŋsim ni niŋ shɛm, luɣ’ shɛli nisim ni niŋ, niŋsim saha, niŋsim ni niŋ pa taba 
shɛm, niŋsim ni niŋ paai shɛm, daliri/di ni niŋ bɔri shɛli.

Bachiniŋdipahira ŋan wuhiri niŋsim ni niŋ 
shɛm
Bachiniŋdipahira balibu ŋɔ buɣisirila tuma ni tum shɛm bee binshɛli ni niŋ shɛm. 
shɛhira shɛŋa m-be yɛltɔɣ’ shɛŋa ŋan do gbunni ŋɔ.
1.	 Shikurubila maa chaŋla yomyom n-chaŋ shikuru.
2.	 Boliŋmɛriba maa ŋmɛla bolli maa nyamnyam.
3.	 Yiliyiiniba maa yilila baalim.
4.	 Noombila maa yiliya viɛnyɛla zuɣusaa..

Bachiniŋdipahira ŋan wuhiri niŋsim ni niŋ luɣ’ 
shɛli.
Bachiniŋdipahira ŋan wuhiri niŋsim ni niŋ luɣ’ shɛli tiri lahibali n-jɛndi luɣ’ shɛli 
polo tuma maa ni tum. Nyami shɛhira gbunni ŋɔ.
1.	 Shikurubihi maa zala sambani ni.
2.	 Maalititi mini Katari do jirabiinsa zuɣusaa n-gbihira.
3.	 Shikurubihi maa chɛhi gbana yɛrigi luɣilikam.
4.	 Bihi ma bela Aŋkara.

Bachiniŋdipahira ŋan wuhiri niŋsim saha
Bachiniŋdipahira ŋan wuhiri niŋsim saha tiri lahibali n-jɛndi saha shɛli binshɛli 
ni niŋ. Shɛhira be yɛltɔɣ’ shɛŋa ŋan do gbunni ŋɔ ni.
1.	 Shikurubihi shɛba ban naari maa sa sabi la zahimbu sɔhila.
2.	 Zuŋɔ ti ni di ti wuntaŋ’ bindirigu ti tuma shee maa.
3.	 Laɣiŋgu beni kuriga awei.

Bachiniŋdipahira ŋan wuhiri niŋsim ni niŋ pa 
taba shɛm
Dimbɔŋɔ wuhiri binshɛli ni niŋ pa taba zuɣu shɛm. Bachiniŋdipahira balibu ŋɔ 
tooi dooni yɛltɔɣa piligu bee bahigu amaa bachiniŋdipahira di dii bi yoli ka di be 

yɛltɔɣili tooni, sunsuuni bee bahigu. Lala bachiniŋdipahira maa n-nyɛ yuuniyuuni, 
saha kam, bakɔibakɔi, biɛɣu kam ŋan pahi. Nyami shɛhira shɛŋa gbunni ŋɔ;
1.	 Churi puhirila yuunyuuni.
2.	 Ti diri biɛɣu kam.
3.	 Di kpaŋsiri bihi saha kam ni bɛ ŋubimi dibiga.
4.	 N kanna kpe saha kam.

Yɛltɔɣ’ shɛŋa ŋan do zuɣusaa maa ni bachiniŋdipahira ŋan wuhiri niŋsim ni niŋ 
pa taba shɛm n-nyɛ yuuniyuuni, biɛɣukam, din ku tooi niŋ ni saha kam. Ti nya 
bachiniŋdipahira din ku tooi niŋ mini saha kam yiri na yɛltɔɣa piligu, sunsuuni 
ni di bahigu. Shɛhira (5) puuni bachiniŋdipahirili saha kam gba nyɛla din ni tooi 
yina yɛltɔɣa piligu, sunsuuni ni di bahigu.

Bachiniŋdipahira ŋan wuhiri daliri
Bachiniŋdipahira ŋɔ kahigirila daliri shɛli din che ka binshɛli niŋ bee din che ka 
yɛltɔɣ’ shɛli niŋ. Bachiniŋdipahira balibu ŋɔ shɛhira n-nyɛ dama, dinŋuna, amaa, 
di zaa yoli, ŋan pahi. Shɛhira shɛŋa n-sabi do gbunni ŋɔ.
1.	 N daŋla yibu dama tiraafiki gbabu zuɣu.
2.	 Shikuru bahiya dinzuɣu shikurubihi kuli yiŋa.
3.	 Di mini n chaŋ daa ni maa, m bi nya zahim.
4.	 Bia maa kuhiya dama kum m-mali o.

Bachiniŋdipahira din wuhiri binshɛli ni niŋ 
paai shɛm/yaa
Bachiniŋdipahira balibu ŋɔ nyɛla bachi shɛŋa ŋan kahigiri bachiniŋda bee 
bachiniŋdipahira shɛŋa n-wuhi tuun’ shɛli niŋsim ni niŋ paai shɛm, di biɛhigu bee 
di viɛlim. Di sɔŋdi ti ka ti kpaŋsi bee n-chɔɣisi bachi shɛŋa ŋa ni kahigira. Shɛhira 
shɛŋa n-nyɛ pam, zaa, viɛnyɛla, ŋan pahi. Nyami shɛhira shɛŋa ŋan do gbunni ŋɔ:
1.	 Bindirigu maa binnyɔma maa yaɣiya.
2.	 Duu maa luɣili kam neeya zaa.
3.	 Yilibu maa daa nyaɣisi pam.
4.	 Bindirigu maa daa duɣiya viɛnyɛla.

Tuma 1

Tɛhimi tuun’ shɛli di ni tum bɔhimbu yɣili ŋɔ piligu. A naan tooi nya 
bcahiniŋdipahira shɛŋa ŋan buɣisiri tuun’ shɛŋa a ni ni tooi nya ka ŋa tumdi 
anfooni maa ni. Pumi bachiniŋdipahira shɛŋa a ni nya maa n-doli bal’ shɛŋa 
ti ni kuli yoli bɔhim ti bɔna maa ni ka naan yi pu niriba ayiyi n- zaŋ lala 
bachiniŋdipahira maa nam yɛltɔɣa anunu din yɛn buɣisi anfooni maa.

Tuma 2

1.	 Kahigimi wuhi bachiniŋdipahira mini bachiniŋda ni kpini taba shɛm ka 
zaŋ a labisibu wuhi karinduu.

2.	 Kahigimi bachiniŋdipahira balibu ka ti shɛhira dibaatata bal’ yini kam 
puuni.

3.	 Zaŋmi shɛhira ayiyi bal’ yini kam puuni n-nam yɛltɔɣa.

4.	 Pubu bachiniŋdipahira n-doli a ni bɔhim bal’ shɛŋa maa ka wuhi daliri 
shɛli zuɣu a ni pu li shɛm maa.

i.	 yomyom
ii.	 viɛnyɛl
iii.	biɛlabiɛl
iv.	sɔhila
v.	 di ku tooi niŋ
vi.	di ku tooi niŋ
vii.	 yuuniyuuni
viii.	 dede
ix.	di galisi yaɣi
x	 bakɔi din garila

Tuma 3

Yulimi yɛltɔɣ’ shɛŋa ŋdi ni ti maa ni m-baŋ bachiniŋdipahira bal’ shɛŋa di ni 
zaŋ tum tuma yɛltɔɣili kam puuni. Ka naan yi zaŋ lala bachiniŋdipahira shɛŋa 
di ni yihi maa puunni dibaanu n-nam a maŋmaŋa yɛltɔɣa din yɛn zaŋ wuhi 
karinduu maa.

Shikurubihi maa bɔhimla bɛ ziliŋkom waawaayili.

1.	 Foon maa kuli labirimi kumda.

2.	 Niriba maa yiya.

3.	 N na min wum lahibali ŋɔ.

5.	 A dihitabili viɛnyɛla?

6.	 A duhiri yiriŋ pam.

7.	 N kpaŋdi m maŋa saha shɛli kam.

8.	 A mali yɛlmaŋli zaa.

9.	 Ti mali yɛlmuɣisirli maa yomyom.

10.	 N wumya yaɣi.

11.	 Bihi maa tooi diɛmda.

12.	 Bɔ zuɣu ka na be kpe?

13.	 O baŋbu niŋ ma tom.

14.	 Bibila maa zɔri vi ni yilibu.

15.	 Wahu maa guui zo.

Yaɣili A: Bachiniŋda
1.	 Waliginsim dini m-be bachiniŋda ŋan wuhiri tuma mini bachiniŋda ŋan 

wuhiri biɛhigu sunsuuni?

2.	 Bɔmi bachiniŋda zaa ŋan be lahibal’ shɛli din do gbunni ŋɔ ka zaŋ a 
labisibu ŋ-ŋmahim a kpee labisibu.

N di daa niŋ yom n-chaŋ kuliga noli, n guuya, n-yiɣi jɛm, ka wa kogbana 
maa ni. Wuntaŋa maa nyeeya kahikahi, n-duɣiri n niŋgbuŋgbaŋ ka 
n niŋ kahigi. N duɣi, pingimpingim, ka diɛm kom maa ni, n-lara, ka 
bahira lamushimushi ni suhupiɛlli. Kulgbunyari maa yiɣi gari zuɣusaa, 
n-kumda, ka pibinda bɛ kpuŋkpama. I mɛya, n-ŋma ka mali yili taŋkpaɣu 
zuɣu, n-zaŋ waɣiri mini kuɣibihi dihi li nachiinsi. Dabisli saha ni chani 
maa, n chana, n-gili, ka yuli kulinoli, m-baŋ arizichi ŋan sɔɣi ka nŋdi 
hada shɛli din ka tambu’.

3.	 Pumi bachiniŋda shɛŋa a ni nya lahibal’ shɛli din do zuɣusaa maa n-niŋ 
bachiniŋda balibu dibaata shɛli a ni bɔhim.

Yaɣili B: Bachiniŋdipahira
1.	 Sabimi tuun’ shɛŋa a ni tooi niŋdi biɛɣu kam sɔŋ ka buɣisi n-ti a zo di ni 

tum shɛm, saha shɛli di ni tum, luɣ’ shɛli di ni tum, ni daliri shɛli zuɣu 
di ni tum.

2.	 Sabimi bachiniŋdipahira shɛŋa a zo ni tum tuma o buɣisibu ni sɔŋ ka 
pubu ŋa.

3.	 Sabimi lahibali din bachinima nyɛ kamani bachi (50) n-jɛndi tulim bee 
maasim ni ninvuɣ’ shɛba ban be a ni be luɣ’ shɛli. Lahibali maa puuni 
bachiniŋdipahira bi tu ni di pooi 10.

SECTION 3 ZULIYA YƐLTƆƔA MINI ŊA TUMA

